
TIJORAT BANKLARIDA XALQARO PUL 
O‘TKAZMALARI BILAN BOG‘LIQ MOLIYAVIY 
RISKLARNI BAHOLASH YO‘LLARI
Eshmamatov Davlat Nuriddinovich
Toshkent davlat iqtisodiyot universiteti 
mustaqil tadqiqotchisi

Abstract. This article examines the economic nature, determinants, and assessment methods of financial risks associ-
ated with international money transfers in commercial banks. The digitalisation of international transfers, diversification of 
payment channels, and increasing speed of transactions strengthen the need to improve traditional bank risk-assessment 
mechanisms. The research applies classical risk-assessment methods, including expert assessment, risk matrices, scor-
ing, and weighted integral assessment. An integrated approach is proposed for evaluating international money-transfer 
risks through customer risk, geographical risk, transaction risk, operational channel risk, and identification and information 
risk. As a result, an integral risk indicator and criteria for classifying transactions into low, medium, high, and very high-risk 
groups are developed. The proposed approach can contribute to the early identification of risks associated with interna-
tional money transfers, improvement of internal banking controls, and application of differentiated measures to higher-risk 
transactions.

Keywords: commercial bank, international money transfer, financial risk, risk assessment, risk matrix, risk scoring, geo-
graphical risk, transaction risk, customer risk.

Annotatsiya. Mazkur maqolada tijorat banklarida xalqaro pul o‘tkazmalari bilan bog‘liq moliyaviy risklarning iqtisodiy 
mazmuni, ularning yuzaga kelish omillari hamda baholash usullari tadqiq etilgan. Xalqaro pul o‘tkazmalarining raqam-
lashtirilishi, to‘lov kanallarining diversifikatsiyalashuvi va transaksiyalar tezligining oshishi banklarda risklarni aniqlash 
va baholashning an’anaviy mexanizmlarini takomillashtirish zaruratini kuchaytirmoqda. Tadqiqotda klassik risk baholash 
usullari, xususan, ekspert baholash, risk matritsasi, balli baholash va vaznlashtirilgan integral baholash usullaridan foy-
dalanilgan. Xalqaro pul o‘tkazmalari riskini mijoz riski, geografik risk, tranzaksiya riski, operatsion kanal riski hamda iden-
tifikatsiya va axborot riski orqali kompleks baholash usuli taklif etilgan. Tadqiqot natijasida xalqaro pul o‘tkazmalarining 
risk darajasini aniqlashga xizmat qiluvchi integral ko‘rsatkich va risklarni past, o‘rta, yuqori hamda juda yuqori guruhlarga 
ajratish mezonlari ishlab chiqilgan. Taklif etilgan yondashuv tijorat banklarida xalqaro pul o‘tkazmalari bilan bog‘liq risklarni 
erta aniqlash, bank nazorati samaradorligini oshirish va yuqori riskli operatsiyalarga nisbatan tabaqalashtirilgan nazorat 
choralarini belgilash imkonini beradi.

Kalit so‘zlar: tijorat banki, xalqaro pul o‘tkazmalari, moliyaviy risk, risklarni baholash, risk matritsasi, risk-scoring, 
geografik risk, tranzaksiya riski, mijoz riski, moliyaviy monitoring.

Аннотация. В данной статье исследованы экономическая сущность финансовых рисков, связанных с 
международными денежными переводами в коммерческих банках, факторы их возникновения, а также методы их 
оценки. Цифровизация международных денежных переводов, диверсификация платёжных каналов и увеличение 
скорости осуществления транзакций усиливают необходимость совершенствования традиционных механизмов 
выявления и оценки рисков в банках. В исследовании использованы классические методы оценки рисков, в 
частности экспертная оценка, матрица рисков, балльная оценка и метод взвешенной интегральной оценки. 
Предложен комплексный подход к оценке рисков международных денежных переводов на основе риска клиента, 
географического риска, транзакционного риска, риска операционного канала, а также идентификационного и 
информационного риска. В результате исследования разработаны интегральный показатель, позволяющий 
определить уровень риска международных денежных переводов, а также критерии классификации рисков на 
низкий, средний, высокий и очень высокий уровни. Предложенный подход позволяет коммерческим банкам 
своевременно выявлять риски, связанные с международными денежными переводами, повышать эффективность 
банковского контроля и применять дифференцированные меры контроля в отношении операций с повышенным 
уровнем риска.

Ключевые слова: коммерческий банк, международные денежные переводы, финансовый риск, оценка рисков, 
матрица рисков, риск-скоринг, географический риск, транзакционный риск, риск клиента, финансовый мониторинг.

K I R I S H
Jahon moliya tizimida to‘lov infratuzilmasining raqamlashtirilishi xalqaro pul o‘tkazmalarini amalga oshirish 

tezligi va qulayligini oshirish bilan bir qatorda, tijorat banklarida ushbu operatsiyalar bilan bog‘liq risklarni 
aniqlash va baholash masalasining ahamiyatini ham oshirmoqda. Zamonaviy to‘lov tizimlarida xalqaro pul 
o‘tkazmasi bir nechta moliyaviy institutlar, turli yurisdiksiyalar va elektron axborot tizimlari ishtirokida amalga 
oshirilishi mumkin. Shu sababli bunday operatsiyalar bo‘yicha riskni faqat o‘tkazma summasi yoki mijozning 
ayrim ko‘rsatkichlari orqali baholash yetarli bo‘lmay qolmoqda.

FATF tomonidan riskka asoslangan yondashuv bank sektorida jinoiy daromadlarni legallashtirish va 
terrorizmni moliyalashtirish risklarini aniqlash, baholash va tushunish hamda resurslarni risk darajasiga 
mutanosib ravishda yo‘naltirishning asosiy tamoyili sifatida belgilangan. FATF — Financial Action Task Force 
— jinoiy daromadlarni legallashtirish, terrorizmni moliyalashtirish va ommaviy qirg‘in qurollarini tarqatishni 
moliyalashtirishga qarshi kurashish bo‘yicha xalqaro standartlarni ishlab chiquvchi hukumatlararo tashkilotdir.

Xalqaro to‘lovlarning shaffofligi masalasi so‘nggi yillarda yanada dolzarb tus oldi. FATF 2025-yil iyun oyida 
Recommendation 16 talablarini yangilab, xalqaro to‘lovlarda jo‘natuvchi va oluvchi to‘g‘risidagi ma’lumotlarning 
aniqligi va to‘lov zanjiri bo‘ylab uzatilishini takomillashtirishga qaratilgan yangi talablarni qabul qildi. Amaldagi 
FATF tavsiyalari 2026-yil iyun holatiga ko‘ra yangilangan bo‘lib, riskka asoslangan yondashuv xalqaro AML/
CFT tizimining asosiy tamoyillaridan biri bo‘lib qolmoqda [1].

O‘zbekistonda ham tijorat banklarida xalqaro pul o‘tkazmalarini nazorat qilish mexanizmlari bosqichma-
bosqich takomillashtirilmoqda. Mazkur o‘zgartirishlarda xalqaro va ichki pul o‘tkazmalarida jo‘natuvchi hamda 
oluvchi haqidagi identifikatsion ma’lumotlarning to‘liqligi, operatsiyani kuzatib borish imkonini beruvchi 
hisobvaraq yoki xos raqamning mavjudligi kabi talablar aniqlashtirilgan. Shu bilan birga, xalqaro paketli 
o‘tkazmalar bo‘yicha ham alohida talablar belgilangan [2].

Bularning barchasi xalqaro pul o‘tkazmalari bo‘yicha risklarni baholashda kompleks va tabaqalashtirilgan 
yondashuvni shakllantirish zarurligini ko‘rsatadi.

M A V Z U G A  O I D  A D A B I Y O T L A R  S H A R H I
Tijorat banklarida moliyaviy risklarni aniqlash, baholash va kamaytirish masalalari mahalliy hamda xorijiy 

olimlar tomonidan keng tadqiq etilgan. Bank xizmatlarining raqamlashtirilishi, xalqaro hisob-kitoblar va pul 
o‘tkazmalari hajmining ortishi risklarni kompleks baholash zaruratini kuchaytirmoqda.

D.M. Malikova tijorat banklarining iqtisodiy xavfsizligini ta’minlashda moliyaviy barqarorlik, kapital 
yetarliligi, rentabellik va prudensial ko‘rsatkichlarning ahamiyatini ta’kidlaydi [3]. Ushbu yondashuv xalqaro pul 
o‘tkazmalari bilan bog‘liq risklarni bankning umumiy moliyaviy holati bilan bog‘liq holda baholash zarurligini 
ko‘rsatadi.

M.A. Karimov tijorat banklarida bozor risklarini baholashda ekonometrik va miqdoriy usullardan 
foydalanishga alohida e’tibor qaratadi [4]. Muallif valyuta kurslarining o‘zgaruvchanligi banklarning moliyaviy 
barqarorligi va rentabelligiga ta’sir qilishini ko‘rsatadi. Bu esa xalqaro pul o‘tkazmalarida valyuta va geografik 
risklarni hisobga olish zarurligini asoslaydi.

B.U. Akbarov bankning moliyaviy xavfsizligini likvidlik va moliyaviy barqarorlik bilan bog‘laydi [5]. Uning 
yondashuvi xalqaro pul o‘tkazmalarida likvidlik va hisob-kitob risklarini ham kompleks baholash tizimiga kiritish 
lozimligini ko‘rsatadi.

B.M. Alimov raqamli transformatsiya sharoitida bank risklarini boshqarish tizimini takomillashtirish 
masalalarini tadqiq etgan [6]. Mazkur yondashuv elektron va masofaviy kanallar orqali amalga oshiriladigan 
xalqaro pul o‘tkazmalarida texnologik, operatsion va identifikatsion risklarni hisobga olish zarurligini belgilaydi.

J.L. Saidov bank xizmatlari samaradorligini oshirishda risklarni baholashning muhimligini ta’kidlaydi [7]. 
Risklarni to‘g‘ri tasniflash bank xavfsizligini ta’minlash bilan birga, past riskli operatsiyalar uchun ortiqcha 
nazorat xarajatlarini kamaytirishga ham xizmat qiladi.

Xorijiy tadqiqotchilardan E.A. Islamova va M.I. Lvova tijorat banklaridagi asosiy moliyaviy risklarni kredit, 
bozor, operatsion va likvidlik risklariga ajratib o‘rganadilar [8]. Ular risklarni kamaytirishda diversifikatsiya, 
xedjirlash, limitlash, monitoring va stress-testlash usullaridan kompleks foydalanishni maqsadga muvofiq deb 
hisoblaydilar.

V.V. Porozov bank risklarini baholashda stress-testlash usulining ahamiyatiga e’tibor qaratadi [9]. Muallif 
risk omillarining bank moliyaviy holatiga ta’sirini ssenariylar asosida baholash, shuningdek, korrelyatsion-
regression va ekonometrik tahlildan foydalanishni taklif etadi. Mazkur yondashuv xalqaro pul o‘tkazmalarida 
valyuta kursi, geografik yo‘nalish yoki to‘lov kanallaridagi o‘zgarishlarning ta’sirini baholashda qo‘llanishi 
mumkin.

E. Altman tomonidan ishlab chiqilgan Z-score modeli turli moliyaviy ko‘rsatkichlarni vaznlashtirish orqali 

yagona integral ko‘rsatkichni shakllantirishga asoslanadi [10]. Mazkur metodologik yondashuv xalqaro pul 
o‘tkazmalaridagi turli risk omillarini ham yagona integral baholash tizimiga birlashtirish imkonini beradi.

R. Taffler ham moliyaviy risklarni bir nechta moliyaviy ko‘rsatkichlar asosida integral baholashni taklif 
etadi [11]. Ushbu yondashuv mijoz, geografik, tranzaksiya, to‘lov kanali va identifikatsiya risklarini vazn 
koeffitsiyentlari orqali umumlashtirish uchun metodik asos bo‘lishi mumkin.

Adabiyotlar tahlili shuni ko‘rsatadiki, mavjud tadqiqotlarda bank risklarini baholashda miqdoriy tahlil, integral 
baholash, monitoring va stress-testlash usullariga alohida e’tibor berilgan. Biroq xalqaro pul o‘tkazmalariga xos 
mijoz, geografik, tranzaksiya, operatsion kanal va identifikatsiya risklarini yagona tizimda kompleks baholash 
masalasi yetarlicha tadqiq etilmagan.

Amaldagi milliy talablarda ham xalqaro pul o‘tkazmalarini amalga oshirishda jo‘natuvchi va oluvchi 
haqidagi ma’lumotlar, operatsiyaning geografiyasi, hajmi, mablag‘larning kelib chiqish manbai hamda mijozning 
moliyaviy profilini tahlil qilish zarurligi belgilangan. Shu sababli mazkur tadqiqotda xalqaro pul o‘tkazmalari 
bilan bog‘liq risklarni kompleks baholash va ularni integral ko‘rsatkich orqali umumlashtirish maqsadga muvofiq 
hisoblanadi.

TA D Q I Q O T  M E T O D O L O G I YA S I
Tadqiqotda tizimli va qiyosiy tahlil, guruhlash, ekspert baholash, balli baholash, risk matritsasi hamda 

vaznlashtirilgan integral indeks usullaridan foydalaniladi. Tadqiqotning metodologik asosini riskka asoslangan 
yondashuv tashkil etadi. Ushbu yondashuvga ko‘ra, banklar mavjud risklarni aniqlashi, baholashi va nazorat 
choralarini risk darajasiga mos ravishda qo‘llashi lozim. Xalqaro pul o‘tkazmalarini baholashda mijoz riski, 
geografik risk, tranzaksiya riski, operatsion kanal riski hamda identifikatsiya va axborot riski asosiy omillar 
sifatida olinadi. Mazkur risklar balli va vaznlashtirilgan usulda baholanib, ularning umumiy darajasi integral 
ko‘rsatkich orqali aniqlanadi, maqola matnini tayyorlash va tahrirlash jarayonida esa sun’iy intellekt vositalaridan 
10 foizgacha foydalanilgan.

TA H L I L  VA  N A T I J A L A R
Tijorat banklarida xalqaro pul o‘tkazmalari bilan bog‘liq moliyaviy risklarni baholashda operatsiyaning faqat 

summasi yoki amalga oshirilish chastotasiga tayanish yetarli emas. Bunday operatsiyalarning risk darajasi 
mijozning moliyaviy holati, pul o‘tkazmasining geografik yo‘nalishi, tranzaksiya xususiyatlari, foydalanilayotgan 
to‘lov kanali hamda jo‘natuvchi va oluvchi to‘g‘risidagi ma’lumotlarning to‘liqligi kabi omillar ta’sirida shakllanadi.

Amaldagi ichki nazorat qoidalarida ham pul o‘tkazmalarida jo‘natuvchi va oluvchi haqidagi ma’lumotlar, 
hisobvaraq raqami yoki operatsiyani kuzatish imkonini beruvchi xos raqamning mavjudligiga alohida talablar 
qo‘yilgan. Xalqaro paketli o‘tkazmalarda esa jo‘natuvchi haqidagi zarur ma’lumotlar bilan bir qatorda, oluvchini 
qabul qiluvchi mamlakatda to‘liq kuzatish imkonini beradigan ma’lumotlarning mavjudligi talab etiladi.

Mazkur talablar xalqaro pul o‘tkazmalari risklarini bir nechta omillar asosida kompleks baholash zarurligini 
ko‘rsatadi. Tadqiqot doirasida ushbu risklarni quyidagi besh guruhga ajratish taklif etiladi.

1-jadval
Xalqaro pul o‘tkazmalari bilan bog‘liq asosiy moliyaviy risklar va ularni baholash mezonlari�

Risk turi Riskning mazmuni Asosiy baholash mezonlari

Mijoz riski Mijozning faoliyati va moliyaviy xulq-atvori 
bilan bog‘liq risk

mijoz turi, faoliyat sohasi, moliyaviy 
profil, oldingi operatsiyalar

Geografik risk Pul yuborilayotgan yoki kelib tushayotgan 
mamlakat bilan bog‘liq risk

mamlakatning risk darajasi, FATF 
monitoringi, operatsiya yo‘nalishi

Tranzaksiya riski Pul o‘tkazmasining xususiyatlari bilan 
bog‘liq risk

summa, chastota, maqsad, 
noodatiylik, tranzaksiya zanjiri

Operatsion kanal riski O‘tkazmani amalga oshirish usuli bilan 
bog‘liq risk

masofaviy kanal, bank kartasi, 
elektron tizim, vositachilar

Identifikatsiya-axborot 
riski

Jo‘natuvchi va oluvchi haqidagi 
ma’lumotlarning yetarliligi bilan bog‘liq risk

identifikatsiya ma’lumotlari, 
hisobvaraq, operatsiya xos raqami

Xalqaro pul o‘tkazmalarida mijoz riski operatsiyaning mijozning odatiy faoliyati va moliyaviy imkoniyatlariga 
qanchalik mos kelishi orqali baholanadi. Masalan, ilgari kichik hajmdagi mahalliy operatsiyalarni amalga oshirib 
kelgan mijoz tomonidan qisqa muddat ichida yirik xalqaro pul o‘tkazmalarining amalga oshirilishi uning risk 
darajasini oshiruvchi omil bo‘lishi mumkin.

Amaldagi qoidalarga ko‘ra, shubhali operatsiyalarni kompleks tahlil qilishda operatsiyaning mijozning 
odatiy xo‘jalik faoliyati va moliyaviy profiliga muvofiqligi, shuningdek, ilgari amalga oshirilgan operatsiyalari 
hisobga olinishi lozim.

Shu sababli mijoz riskini baholashda quyidagi ko‘rsatkichlardan foydalanish taklif etiladi: mijozning 
bankdagi faoliyat davri, o‘rtacha oylik pul aylanmasi, xalqaro operatsiyalar chastotasi, daromad manbalarining 
aniqligi hamda joriy operatsiyaning tarixiy moliyaviy profilga muvofiqligi.

Xalqaro pul o‘tkazmalarida geografik omil alohida ahamiyat kasb etadi. Pul mablag‘lari yuqori riskli yoki 
kuchaytirilgan monitoring ostidagi davlatlarga yuborilganda yoxud bunday hududlardan kelib tushganda, 
operatsiyaning umumiy risk darajasi oshishi mumkin.

Milliy qoidalarga FATF tomonidan yuqori xavfli hamda kuchaytirilgan monitoring ostidagi davlatlar va 
hududlarni hisobga olishga doir normalar kiritilgan. Shu sababli geografik riskni xalqaro pul o‘tkazmalarini 
baholash tizimining mustaqil elementi sifatida kiritish maqsadga muvofiq.

Geografik riskni shartli ravishda quyidagicha baholash mumkin:

2-jadval
Xalqaro pul o‘tkazmalarida geografik risk darajasini balli baholash mezonlari [1]

Holat Ball
Past riskli mamlakat 1

Nisbatan past riskli mamlakat 2

O‘rta riskli mamlakat 3
Kuchaytirilgan monitoringdagi mamlakat 4

Yuqori xavfli mamlakat yoki hudud 5

Bunday baholash bankka xalqaro pul o‘tkazmalarining geografik yo‘nalishini miqdoriy ko‘rsatkichga 
aylantirish imkonini beradi.

Tranzaksiya riski pul o‘tkazmasining summasi, davriyligi, iqtisodiy maqsadi va mijozning odatiy 
operatsiyalaridan og‘ish darajasi bilan belgilanadi.

Amaldagi tartibda kompleks tahlil jarayonida pul mablag‘larining kelib chiqish manbasi, operatsiya tuzilishi, 
geografiyasi, vaqti va hajmini tahlil qilish, shuningdek, murakkab yoki ko‘p bosqichli tranzaksiya zanjirlarini 
o‘rganish talab etilgan.

Shundan kelib chiqib, tranzaksiya riskini oshiruvchi asosiy belgilar sifatida quyidagilarni ajratish mumkin: 
qisqa muddatda ko‘p marotaba pul o‘tkazilishi; o‘tkazma summasining mijozning odatiy aylanmasidan sezilarli 
darajada yuqoriligi; operatsiya maqsadining iqtisodiy jihatdan yetarli asoslanmaganligi; mablag‘larning ko‘plab 
oluvchilarga bo‘lib yuborilishi; murakkab tranzaksiya zanjirlarining shakllanishi.

Qoidalarning yangi tahririda bank kartalari va elektron hamyonlar orqali qisqa muddatda yirik hajmdagi 
takroriy pul o‘tkazmalarining alohida nazorat qilinishi ham tranzaksiya summasi va chastotasining muhim risk 
indikatori ekanligini ko‘rsatadi.

Yuqoridagi risklarni yagona tizimda baholash maqsadida har bir risk omiliga 1 dan 5 gacha ball berish taklif 
etiladi:

1 ball — juda past risk; 
2 ball — past risk; 
3 ball — o‘rta risk; 
4 ball — yuqori risk; 
5 ball — juda yuqori risk.

Bunda barcha risk omillarini oddiy yig‘ishdan ko‘ra, ularning ahamiyatini hisobga oluvchi vaznlashtirilgan 
baholash usulidan foydalanish maqsadga muvofiq.

Tadqiqot doirasida xalqaro pul o‘tkazmasining integral risk darajasini quyidagi formula orqali aniqlash taklif 
etiladi:

IR=0,20M+0,25G+0,25T+0,15O+0,15I

bu yerda: IR - integral risk ko‘rsatkichi; M - mijoz riski; G - geografik risk; T - tranzaksiya riski; O - operatsion 

kanal riski; I - identifikatsiya-axborot riski.
Geografik va tranzaksiya risklariga 0,25 dan yuqoriroq vazn berilishi xalqaro pul o‘tkazmalarida aynan 

operatsiyaning yo‘nalishi va xususiyatlari risk darajasiga sezilarli ta’sir ko‘rsatishi bilan izohlanadi. Ushbu 
vazn koeffitsiyentlari mualliflik taklifi bo‘lib, tijorat banklarining real statistik ma’lumotlari asosida keyinchalik 
aniqlashtirilishi mumkin.

Shunday qilib, amalga oshirilgan tahlil xalqaro pul o‘tkazmalari riskini faqat bitta indikator asosida emas, 
balki mijoz, geografik yo‘nalish, tranzaksiya xususiyati, to‘lov kanali va identifikatsion ma’lumotlarni birgalikda 
hisobga olgan holda baholash maqsadga muvofiqligini ko‘rsatadi. Taklif etilayotgan integral baholash usuli 
banklarda yuqori riskli operatsiyalarni aniqlash va nazorat choralarini risk darajasiga muvofiq tabaqalashtirish 
imkonini beradi.

Tijorat banklarida xalqaro pul o‘tkazmalari bilan bog‘liq risklarni baholashda bank tomonidan 
foydalanilayotgan pul o‘tkazmalari tizimlari, ularning operatsiyalar hajmidagi ulushi, geografik qamrovi va 
xizmat ko‘rsatish kanallari muhim ahamiyatga ega. Shu nuqtai nazardan, “Mikrokreditbank” ATB (MKBANK) 
faoliyati misolida xalqaro pul o‘tkazmalarini tahlil qilish mazkur risklarning amaliy xususiyatlarini aniqlash 
imkonini beradi.

MKBANKning rasmiy ma’lumotlarida PayPorter, UPT, Zolotaya Korona, KWIKPAY, Astrasend, Asia 
Express, MoneyGram, RIA va Western Union xalqaro pul o‘tkazmalari tizimlari orqali pul yuborish va qabul 
qilish imkoniyati mavjudligi ko‘rsatilgan. Bankning joriy pul o‘tkazmalari katalogida esa ushbu xizmatlar qatoriga 
BEST, Olma Pay va UCASH kabi yangi xizmatlar ham qo‘shilgan. Bu holat bankning xalqaro pul o‘tkazmalari 
infratuzilmasi bosqichma-bosqich diversifikatsiyalanayotganini ko‘rsatadi.

Quyida keltirilgan 4-jadval ma’lumotlari MKBANK orqali to‘lab berilgan xalqaro pul o‘tkazmalarining asosiy 
qismi Zolotaya Korona tizimiga to‘g‘ri kelishini ko‘rsatadi. Uning jami hajmdagi ulushi 62,57 foizni tashkil etgan. 
Keyingi o‘rinlarda KWIKPAY — 11,40 foiz va Asia Express — 10,71 foiz ulushga ega. Mazkur uchta tizimning 
jami ulushi 84,69 foizni tashkil etadi.

Bu natija xalqaro pul o‘tkazmalari portfelida ma’lum darajada operatsiyalar konsentratsiyasi mavjudligini 
ko‘rsatadi. Biroq yuqori ulushning o‘zi mazkur tizimlar “yuqori riskli” degan xulosani anglatmaydi. Ilmiy nuqtai 
nazardan, katta hajmdagi operatsiyalar amalga oshiriladigan tizimlarga nisbatan tranzaksiyalar monitoringi, 
identifikatsiya ma’lumotlarining to‘liqligi va operatsiyalarning mijoz moliyaviy profiliga mosligi bo‘yicha 
nazoratning ahamiyati yuqoriroq bo‘lishi mumkin.

3-jadval
MKBANKda 2025-yil II chorakda to‘lab berilgan xalqaro pul o‘tkazmalarining tarkibi [1]

Pul o‘tkazmalari tizimi To‘lab berilgan summa* Jami hajmdagi ulushi, %
Zolotaya Korona 61 909 674,73 62,57

KWIKPAY 11 283 976,68 11,40
Asia Express 10 593 889,00 10,71

Astrasend 5 691 069,54 5,75
Western Union 4 834 884,04 4,89

UPT 2 038 184,38 2,06
MoneyGram 1 435 681,40 1,45

RIA Money Transfer 1 151 132,34 1,16
PayPorter 1 500,00 0,002

Jami 98 939 992,11 100,0

MKBANK ma’lumotlari asosidagi tahlil xalqaro pul o‘tkazmalarida risk darajasining birgina tranzaksiya 
summasi bilan belgilanmasligini ko‘rsatadi. Pul o‘tkazmalari tizimlarining soni va geografik qamrovining 
kengayishi, mobil kanallarning rivojlanishi hamda ayrim tizimlarda operatsiyalar hajmining yuqori 
konsentratsiyasi risklarni ko‘p omilli baholash usulini qo‘llashni talab qiladi.

Shu sababli MKBANK misolida xalqaro pul o‘tkazmalari riskini baholashda avval ishlab chiqilgan beshta 
komponent — mijoz riski, geografik risk, tranzaksiya riski, to‘lov kanali riski va identifikatsion-axborot riski — 
bo‘yicha integral baholash modelidan foydalanish asosli hisoblanadi.

MKBANK foydalanayotgan xalqaro to‘lov tizimlari geografik qamrov jihatidan sezilarli darajada farqlanadi. 
Masalan, Western Union tarmog‘i 200 dan ortiq mamlakat va hududlarni qamrab oladi, MoneyGram 190 
mamlakatda xizmat ko‘rsatadi, RIA Money Transfer esa 140 dan ortiq mamlakatga pul yuborish va qabul qilish 
imkoniyatini taqdim etadi. PayPorter bo‘yicha bank saytida 200 dan ortiq davlatga pul o‘tkazish imkoniyati 

mavjudligi qayd etilgan.
Ayrim tizimlar esa nisbatan tor geografik yo‘nalishga ega. Masalan, Asia Express asosan Rossiya va 

O‘zbekiston o‘rtasidagi o‘tkazmalarga yo‘naltirilgan bo‘lib, Rossiyada 1 400 dan ortiq va O‘zbekistonda 1 000 
dan ortiq xizmat ko‘rsatish punktlariga ega. Astrasend esa Rossiya, O‘zbekiston, Qirg‘iziston, Qozog‘iston, 
Tojikiston va Mongoliyada faoliyat yuritadi.

Mazkur holat xalqaro pul o‘tkazmalarini baholashda geografik riskni faqat pul o‘tkazmalari tizimining 
nomi orqali emas, balki pul mablag‘ining kelib chiqish yoki yo‘naltirilish mamlakati bo‘yicha alohida aniqlash 
zarurligini ko‘rsatadi. Bir pul o‘tkazmalari tizimi orqali turli risk darajasiga ega mamlakatlarga operatsiyalar 
amalga oshirilishi mumkin.

MKBANK xalqaro pul o‘tkazmalarini mobil xizmatlarga integratsiya qilishni ham kengaytirgan. 2026-yil 
mart holatiga ko‘ra, RIA, Astrasend va Asia Express xizmatlari MAVRID mobil ilovasiga ulangan. Keyinchalik 
UPT orqali yuborilgan xalqaro mablag‘larni ham MAVRID orqali bank filialiga bormasdan Visa, Uzcard yoki 
Humo kartalariga qabul qilish imkoniyati yaratilgan.

Raqamli kanal mijoz uchun vaqt va tranzaksiya xarajatlarini kamaytirishi bilan birga, bank risklarini 
baholash metodologiyasiga yangi talablarni ham yuzaga keltiradi. Bunda masofaviy identifikatsiya, mijozning 
tranzaksion xatti-harakati, operatsiyalar chastotasi, pul o‘tkazmasining geografik yo‘nalishi va karta bilan 
bog‘liq operatsiyalarni kompleks kuzatish muhim ahamiyat kasb etadi.

4-jadval
“Mikrokreditbank” ATB misolida risk omillarining umumlashtirilgan bahosi [1]

Risk yo‘nalishi MKBANK dagi kuzatilgan holat Tahliliy xulosa

Mijoz riski Filial va mobil kanallar orqali operatsiyalar 
mavjud mijoz profiliga moslikni baholash zarur

Geografik risk 140–200 dan ortiq mamlakatlarni qamrab 
oluvchi tizimlar mavjud

mamlakatlar riskini differensial baholash 
talab etiladi

Tranzaksion risk Xalqaro pul o‘tkazmalarining hajmi 
tizimlar bo‘yicha sezilarli farqlanadi

summa va chastotani mijoz tarixi bilan 
solishtirish zarur

To‘lov kanali riski MAVRID orqali masofaviy xizmatlar 
kengaymoqda

raqamli kanal bo‘yicha monitoring 
ahamiyati oshadi

Konsentratsiya riski To‘lab berilgan mablag‘larning 62,57%i 
bitta tizimga to‘g‘ri kelgan

yuqori hajmli tizimlarga alohida monitoring 
zarur

Identifikatsion risk Naqd, karta va mobil kanallardan 
foydalaniladi

jo‘natuvchi va oluvchi ma’lumotlarining 
to‘liqligini nazorat qilish muhim

MKBANKda MAVRID xizmatlarining 24/7 rejimida ishlashi ham qayd etilgan. Bu mijozlar uchun 
xizmatlarning uzluksizligini oshiradi, biroq nazorat tizimlarining ham operatsiyalar vaqtiga bog‘liq bo‘lmagan 
holda samarali ishlashini talab qiladi.

X U L O S A  V A  T A K L I F L A R
Pul o‘tkazmalari tizimlarining ko‘pligi, ularning geografik qamrovi, raqamli kanallarning kengayishi va ayrim 

tizimlarda operatsiyalar hajmining yuqori ulushi risklarni faqat tranzaksiya summasi asosida baholash yetarli 
emasligini anglatadi. Shu sababli mijoz, geografik, tranzaksiya, to‘lov kanali va identifikatsion-axborot risklarini 
yagona tizimda baholash maqsadga muvofiq. Taklif etilgan integral yondashuv tijorat banklarida yuqori riskli 
xalqaro pul o‘tkazmalarini erta aniqlash va nazorat choralarini risk darajasiga mos ravishda belgilash imkonini 
beradi.

Tijorat banklarida xalqaro pul o‘tkazmalarini baholashda mijoz, geografik, tranzaksiya, to‘lov kanali 
va identifikatsion risklarni kompleks hisobga olish lozim. Risklarni balli va integral baholash tizimini bank 
amaliyotiga joriy etish maqsadga muvofiq. Yuqori riskli operatsiyalar bo‘yicha kuchaytirilgan nazorat va doimiy 
monitoring mexanizmlarini takomillashtirish zarur. Xalqaro pul o‘tkazmalarida mamlakatlar va to‘lov kanallari 
bo‘yicha risk darajasini muntazam ravishda qayta baholab borish lozim. Mijozning joriy operatsiyalarini uning 
tarixiy moliyaviy profili bilan avtomatik taqqoslash tizimini joriy etish maqsadga muvofiq. Risk indikatorlarini 
bankning real tranzaksiya ma’lumotlari asosida davriy ravishda yangilab borish tavsiya etiladi.

